
  
    
  


	Curros Enríquez

  
 Na chegada a Ourense
 
 da primeira locomotora
 
                             I
 
 Velaí vén, velaí vén avantando 
 cómaros e corgas, e vales, e cerros. 
 ¡Vinde vela, mociños e mozas! 
 ¡Saludaina, rapaces e vellos!
 
 Por onde ela pasa 
 fecunda os terreos, 
 espértanse os homes, 
 frolecen os eidos.
 
 Velaí vén, velaí vén tan oupada, 
 tan milagrosiña, con paso tan meigo, 
 que parece unha Nosa Señora, 
 unha Nosa Señora de ferro.
 
 Tras dela non veñen 
 abades nin cregos; 
 mais vén a fartura 
 ¡e a luz e o progreso!
 
                               II
 
 Catedral, demagogo de pedra, 
 dun pobo fanático erguida no medio, 
 repenica esas chocas campanas 
 en sinal de alegría e  contento.
 
 ¡Asocia esas voces 
  ó son dos pandeiros, 
 ás santas sorrisas 
 de terras e ceos!
 
 E ti, río dos grandes destinos, 
 que os himnos ensaias dos triunfos ibéricos, 
 requeimadas as fauces de sede, 
 vén o monstro a beber no teu seo.
 
 Bon samaritano, 
 dálle auga ó sedento; 
 que a máquina é o Cristo 
 dos tempos modernos.
 



	Descubrir o texto

 1.- Explica o significado ou achega un sinónimo das seguintes palabras: 
 avantando, cómaros, corgas, eidos, oupada, meigo, demagogo, chocas, fauces.
 
 2.- Este poema está estruturado en dúas partes: 
         - De que trata cada unha delas? 
         - A quen se dirixe o poeta na primeira parte? 
         - E na segunda? 
         - Con que finalidade?
 
 3.- Neste texto interesa ver como está caracterizada a máquina. E isto descubrímolo, fundamentalmente, a través das comparacións ou identificacións  dela con distintos elementos: 
         - Por que se compara coa “Nosa Señora”? 
         - E con Cristo?  Cal é o sentido dos dous últimos versos? 
         - E cun monstro?
 
 4.- Que simboliza a locomotora? Con que se contrapón o simbolismo da locomotora? 
      
 5.- En consecuencia, cal é a actitude de Curros Enríquez perante o mundo eclesiástico? E ante o progreso?
 
 6.- No texto achamos unha serie de recursos formais: paralelismo (fonético e sintáctico), aliteración, enumeración. Identifícaos e procura descubrir o seu valor no poema; observa se existe algún tipo de relación entre estes recursos e o contido do poema.
 
 7.- A primeira liña de ferrocarril  no Estado Español construíuse no 1848 (Mataró - Barcelona). Observa os mapas das liñas de ferrocarril ao longo do S. XIX. Podes tirar algunha conclusión sobre a súa chegada a Galicia? Compara aquela situación coa actual rede de comunicacións de Galicia a respecto do Estado
 



	Coñecemos a literatura

 Vida

 Naceu Manuel Curros Enríquez en Celanova (Ourense) no 1851. O pai, escribán de profesión, tremendamente autoritario de carácter e ideoloxicamente tradicionalista, supuxo un tormento para o neno Curros que, farto de sufrir as súas palizas,  abandona o fogar aos quince anos. Da súa infancia tan só levará consigo o cariñoso recordo da nai e unha idea que presidirá toda a súa vida: o amor á liberdade e o odio visceral ao autoritarismo. 
 Tras unha estancia en Ourense, trasladouse a Madrid onde rematou o Bacharelato e comezou estudios de Dereito. Neste Madrid axitado polos ares revolucionarios do ano 1868, Curros conformou a súa ideoloxía política de tipo progresista e republicana e comezou a súa actividade como xornalista, así como a composición de poemas en castelán e galego. 
 Exerceu (1875) no País Vasco como correspondente de guerra para a prensa madrileña durante a última guerra carlista. Ferido e reposto, regresou a Madrid. 
 Desde alí participou e gañou no ano 1877 un certame literario celebrado en Ourense ao que tiña que presentarse con tres composicións sobre tres temas: un costume, un tipo popular e unha lenda tradicional. Curros enviou ao certame “Unha voda en Einibó”, “O gueiteiro” e  “Virxe do Cristal”. Estes poemas suporíanlle unha certa consagración na literatura galega, consagración que se produciría definitivamente (instalado xa o poeta en Ourense) no 1880 coa publicación de Aires da miña terra. 
 O contido dalgúns poemas deste libro (“A igrexa fría” e “Mirando ao chau”) molestou a sectores clericais que os consideraron “heréticos”, “blasfemos” e “escandalosos”. O bispo de Ourense denunciou o libro e prohibiu a súa lectura aos católicos da súa diócese. Ademais da excomuñón por parte da Igrexa, Curros sería condenado  a unha multa de 250 pesetas e dous anos de cadea. Posteriormente sería absolto na Audiencia Territorial da Coruña. A actitude da Igrexa fixo que o libro fose moito máis lido e se esgotase. Aos ataques eclesiásticos respondeu Curros cunha segunda edición ao ano seguinte en que se fai máis patente o canto ao progreso e a súa oposición á Igrexa (“Diante unha imaxe de Iñigo de Loyola”). Esta crítica converterase en sátira mordaz na seguinte obra súa: O divino sainete. 
 No ano 1894 marchou a Cuba, parece que por problemas como xornalista e familiares. Alí tomou partido a favor da independencia cubana. 
 Realizou unha viaxe a Galicia mais regresou á Habana, onde morreu no ano 1908.
 
  
     Ideoloxía
 
 Curros gozou en vida dunha popularidade moito maior que a de Rosalía. A súa dedicación ao xornalismo, os diversos avatares e conflitos da súa vida, a súa ideoloxía e o tomar partido sempre en favor da liberdade contribuíron a isto. Mais tamén o carácter da súa  poesía, nalgúns casos  plasmando os costumes populares, noutros as penurias do vivir labrego e noutros opóndose ás diversas formas de tiranía, contribuíu a esa fama popular de que Curros disfrutou, chegando a ser homenaxeado varias veces como poeta civil. 
 O compromiso de Curros coa realidade, se ben garda moitas semellanzas co de Rosalía, prodúcese de forma moi distinta. En Rosalía, a observación da realidade é o motivo que leva á solidariedade cos que sofren, sen que aparentemente se fagan cuestionamentos ideolóxicos. Curros, de conviccións moi firmes, censura todo aquilo que non se adapte aos seus principios. A concepción que o poeta ten da poesía pode observarse no poema “¡Crebar as liras!”. Nel, “a virxe poesía” pide aos poetas que rompan as liras (símbolo da poesía). O poeta, tras ver como seguen a existir a inxustiza, a intolerancia, a escravitude, as teogonías, a tiranía..., reacciona e exclama:
 
 Gostoso esnaquizara 
 e resinado a miña, 
 si neso do meu pobo 
 a sorte consistira; 
 mais, mentres orfo e triste 
 os meus consolos pida, 
 crebala... ¡na túa testa 
 tan sólo, tiranía!
 
 Trátase dunha concepción do vate e da súa función de raíz romántica, como guía e conciencia da sociedade. 
 Ideoloxicamente Curros Enríquez experimentou ao longo dos anos unha evolución na que poderiamos distinguir dúas etapas: 
     - Ideoloxía democrático-burguesa, idealista, relativamente allea á realidade galega (chegou a defender o fenómeno da emigración). 
     - Maior compromiso con Galicia e unha ideoloxía que, sen renunciar ao seu carácter democrático e progresista, cada vez era máis galeguista. Esta postura vai forxándose pola década de 1880 e consolídase coa marcha a Cuba.
 


 Obras

   Ademais de poesía, algo de teatro e unha novela (Paniagua y compañía) en castelán (sobre de todo na primeira etapa), Curros escribiu en galego as seguintes obras: 
     - 1877: “Unha voda en Einibó” “O gueiteiro” e “A Virxe do Cristal”, as composicións premiadas en Ourense e que se incorporarían a Aires da miña terra. 
     - 1880: Aires da miña terra, (acrecentaríase con máis poemas en edicións posteriores). 
     - 1888:  O divino sainete.
 
     A Virxe do Cristal
 
 Cando en 1877 se convoca en Ourense o certame literario, Curros decide participar nel ante a petición de súa nai. As bases do concurso implicaban necesariamente a participación con tres composicións de tema obrigado: 
     - Un costume. Curros recrea o tema dunha voda popular (“Unha voda en Einibó”), en tres romances: o noivado, a cerimonia e o xantar. 
     - Un tipo. O poeta evoca un gaiteiro, prototipo das virtudes da raza. Nestes dous textos, as influencias de Rosalía ao tocar temas folclóricos e costumistas son notorias (enfoque popular, vocabulario, recursos estilísticos...). 
     - Unha lenda tradicional. Escolle Curros (de entre tres que se lle ofrecían) un tema tradicional en Celanova: a lenda da Virxe do Cristal (un milagre realizado pola Virxe para salvar a honra dunha rapaza namorada). Curros sabía que o tema sería do agrado da súa nai, que lle contara moitas veces a lenda de neno, mais tamén era consciente  da sorpresa que ía producir que o cantor do progreso,  anticlerical, se puxese a cantar un milagre. O mesmo Curros fai referencia a isto:
 
 “a repugnancia que, como home de ideas e conviccións, tería que vencer antes de presentar os meus versos ó certame, comprenderanos só aqueles que recorden os estreitos termos en que estaba concebido o programa”
 
    E máis adiante dinos: 
      
 “...Na VIRXE DO CRISTAL non fixen máis que recoller unha tradición relixiosa, tal e como anda polo pobo adiante, e, fóra da rima, cos mesmos xiros, modismos e apotegmas que sai da boca dos nosos campesiños (...). Nada, pois, de canto neste poema vedes é meu, quer sexa marabilloso, quer sexa humano e positivo. Eu non falo nesta obra nunca, como non sexa no prefacio”.
 
 Dos tres poemas presentados ao concurso é este o  máis longo (máis de mil cen versos). Está escrito cunha métrica e combinacións estróficas moi variadas. Nárrasenos a historia de dous namorados (Rosa e Martiño), criados dun castelo. Xan de Ventraces, pretendente tamén de Rosa, ao se ver rexeitado por esta, comeza a levantar calumnias sobre a conduta dela. Martiño cre as historias inventadas por Xan e rompe con Rosa, mais xurándolle a Xan que lle arrincará a lingua se non for certo. Rosa fica desconsolada e en soños aparéceselle a Virxe, que a conforta. En forma de bola de cristal a Virxe aparéceselle no monte a Martiño que non acredita e bota a bola ao val. Aparéceselle logo a Rosa que a recolle emocionada. A Virxe comunícalle que vén para salvar a súa honra e que quere que lle constrúan unha ermida nese lugar. Rosa ingresa nun convento; Martiño arríncalle a lingua a Xan e cólgaa nun pao para escarmento de maledicentes. Martiño morre de noite cuberto de neve ao pé da fiestra de Rosa no convento. 
 Nesta versión da lenda popular, Curros crea un narrador que é o que relata toda a historia nunha lingua popular, rica, áxil e chea de frescura. Os personaxes non difiren moito do tipo de personaxes populares que encontrabamos en Cantares gallegos de Rosalía. A propia figura da Virxe aparece caracterizada de forma popular e familiar:
 
 ¡Asús, que galanura! -repuxo-. ¿Estarei cega? 
 ¿Vestida de gallega a Reina da hermosura, 
           na miña mau, a fe? 
                         (...) 
 ¡Que olliños, que mirada, que beizos, que cabelo, 
 que orellas, que mantelo, que frente anacarada, 
          que diaño de muller!
 
     Aires da miña terra
 
 Publicouse esta obra en 1880, data especialmente importante para a nosa literatura, xa que nese mesmo ano viron a luz: 
     -Follas novas de Rosalía. 
     - Saudades gallegas  de Lamas Carvajal. 
     - Maxina ou a filla espúrea de Marcial Valladares (primeira novela galega). 
 Na obra encontramos principalmente tres tipos de poesía: 
     - Costumista: O exemplo máis representativo son os tres poemas xa analizados e que foron incorporados a Aires da miña terra  desde a primeira edición. 
     - Intimista: “A forma subxectiva é unha forma egoísta e o poeta máis que nada débese á humanidade, ao mundo que o rodea”. Estas palabras de Curros móstrannos ben ás claras a concepción que tiña el da poesía intimista, fronte á poesía comprometida que veremos no punto seguinte. Aínda así, e sendo minoritaria no conxunto da súa obra, deixounos Curros algunha mostra de poesía intimista motivada por diversos sucesos: o nacemento ou a morte dun fillo (“Ben chegado” e “¡Ai!”), a morte da nai (“Na morte da miña nai”!), a marcha dunha amizade (“A Mariquiña Puga”) ou o poema titulado “A Rosalía”. Nestas composicións vemos un poeta menos cerebral e fondamente conmovido por diversos sucesos. As dúbidas, a nostalxia e unha certa preocupación relixiosa aparecen nelas.
 
    - Cívica: Neste grupo debemos distinguir dous tipos de poesía distintos:
 
     a) Aquela en que o poeta expón abertamente o seu pensamento, a súa ideoloxía. Encontramos un Curros cantor do progreso e da liberdade que el identifica coa cultura, a sabedoría e o benestar económico, fronte ao fanatismo, o escurantismo, a ignorancia, a opresión en xeral. De aí provén a oposición (e enfrontamento en moitos casos) con dúas institucións que Curros identifica con estes aspectos negativos (“Hai escribán e capelán en Cangas”,  dísenos como conclusión no poema “As dúas pragas”): 
     - A Igrexa. O anticlericalismo de Curros non é tanto unha cuestión de índole persoal, ou de fe, canto unha cuestión ideolóxica que o enfronta aos principios escurantistas, supersticiosos e opresores da Igrexa do S. XIX. Este anticlericalismo era común nos liberais do s.XIX en oposición á política eclesiástica. 
     - A administración de Xustiza e o mundo da burocracia administrativa en xeral, como institucións que usan o poder para o proveito persoal e alienación dos pobos. 
 Estes aspectos aparecen nos poemas, xa vistos, “Na chegada a Ourense da primeira locomotora” ou “Crebar a liras”. Tamén son o punto central de “Mirando ó chau”,  poema en que se nos presenta a  Deus pasando revista ao mundo. Tras observar as inxustizas cometidas polo Papa, xuíces ou gobernantes, encontra a explicación de que lle vaian poucas almas para o ceo  e exclama rotundamente:
 
 -Si eu fixen tal mundo, 
 que o demo me leve.
 
 Ese amor  e culto á liberdade, recollido en múltiples lugares da súa obra, podemos resumilo nesta estrofa de “Alborada”:
 
         ¡Ouh, Libertá sagrada, 
 alba de gloria pró oprimido mundo, 
         dos pobos deseada, 
 que escravos viven en dolor profundo! 
         Esparexe, querida, 
 de escura noite as tréboas cenicentas, 
 de verdugos e déspotas garida, 
         e fuxan medoñentas, 
 seguidas do seu lívido aparello, 
 ¡diante de ti as visións de mundo vello!
 
     b)  Poesía que poderiamos denominar agrarista. O poeta observa a situación  de penuria do campesiñado provocada por: 
     -  o inxusto reparto da terra 
     - o pago de foros e outros impotos 
     - o abandono do medio rural 
     - os excesivos aranceis sobre algúns produtos  como o sal, imprescindíbel para a conservación de alimentos (“As cartas”) 
 Estes aspectos aparecen en poemas como “O maio” ou “Ós mozos”. No primeiro, partindo do tema folclórico dos maios, o poeta crea un suxeito lírico popular que tras declarar
 
 pra min non hai maio, 
 ¡pra min sempre é inverno!... 
 pide un maio 
 sen bruxas nin demos; 
 un maio sen segas, 
 usuras nin preitos, 
 sen quintas, nin portas, 
 nin foros, nin cregos. 
 En “Ós mozos”, o poeta observa a situación de miseria no medio rural: 
          ¡Que triste está a aldea, 
          que triste e que sola! 
 ¡A terra sen frutos, a feira sen xente, 
          sen brazos o campo, 
          sen nenos a escola, 
 sen sol o horizonte, sen flor a semente!
 
 E acaba facendo unha chamada aos mozos para remediaren esa situación que Curros atribúe aos “lobos da terra e dos ceos”
 
          Mociños honrados 
          de sangue bravía, 
 se ó mal dos patrucios non fordes alleos, 
          librádeos da morte, 
          ¡facei montería 
 nos lobos da terra, nos lobos dos ceos!
 
     O divino sainete
 
 Trátase dunha obra de forte contido crítico e satírico.  No ano 1877 o Papa León XIII convocou un Xubileo con indulxencias plenarias para todas as persoas que nese ano peregrinasen a Roma. Curros aproveita este motivo, por un lado, para criticar o negocio económico das peregrinacións, e por outro, para satirizar diversas personalidades e institucións da vida galega. 
 Estruturalmente a obra é unha parodia de A divina comedia de Dante. Nesta obra o seu autor, guiado polo poeta Virxilio, visita o Inferno, o Purgatorio e o Ceo, encontrándose en cada un destes lugares con diversas personalidades da vida do seu tempo. Curros sitúa a acción de O divino sainete abordo dun tren en que el, guiado por Francisco Añón, a quen encontra en Madrid, se dirixe a Roma a gañar o Xubileo. A intención irónica e satírica está clara desde o comezo da obra:
 
 ¡Prós males de que eu me doio, 
 dicen os que ben o saben 
 que hai un curandeiro soio!
 
 O curandeiro está en Roma. 
 Vou ver se me dá saúde... 
 Vou ver se o pulso me toma. 
     (...) 
 Nunca outra tal se ha de vere: 
 ¡Curros camiño de Roma 
 entoando o Miserere! 
     (...) 
 ¿Quen necesitado delas, 
 non merca saúde e groria 
 por unhas cantas cadelas?
 
 Todo vai caro na vida; 
 a gloria é que anda barata 
 como a sardiña manida.
 
  
 En A Virxe do Cristal Curros renunciaba ao seu propio punto de vista inventando un narrador que asumía totalmente a mentalidade popular que creara a lenda. Pola contra, en O divino sainete o narrador e protagonista da obra resulta ser o propio Curros e a narración realízase desde a súa perspectiva ideolóxica, desde o pensamento do autor. 
 O tren en que o poeta viaxa a Roma está formado por sete vagóns, en cada un dos cales viaxa un pecado capital. Curros, guiado por Añón visítaos todos e vai encontrándose neles con todos os seus opoñentes e inimigos (literarios, ideolóxicos, políticos...)
 
  
     - 1º vagón: A preguiza. Nel viaxan o bispo que o denunciara e o xuíz que o condenara en Ourense pola publicación de Aires da miña terra.
 
     - 2º vagón: A envexa. Aínda que sen nomearse explícitamente, aparece Pardo Bazán despreciando a Rosalía e toda a literatura galega da época.
 
     - 3º vagón:  A gula. Frades devorando a carne de Murguía, Lamas, Pondal, Rosalía... e roendo os osos do propio Curros.
 
     - 4º vagón:  A ira: Os facciosos carlistas.
 
     - 5º vagón: A luxuria:
 
 Cen beatas e beatos 
 rufando misticamente, 
 como na xaneira os gatos.
 
     - 6º vagón: A avaricia. Un libreiro e un prestamista coñecidos de Curros.
 
     - 7º vagón: A soberbia. Grandes tesouros destinados ao Papa.
 
  
 Chegado a Roma, Curros entrevístase co Papa e consegue del a promesa de que abandonará as riquezas da Igrexa. A obra remata tamén ironicamente con estas palabras:
 
 E eu, do que vin parvo e mudo, 
 desde entón creo... ou non creo... 
 pero dudar, ¡xa non dudo!
 



	Escolma

 1
 
 - Gracias a Dios, miña Rosa... 
  ¿Dásme un ramiño de albahaca? 
 - Cando o que podo me piden, 
 nunca neguei nada a nadia.
 
 - Dios che faga tanto ben 
 como lle dás á miña alma;, 
 que dende que non te vexo 
 parece que algo me falta.
 
 - Non te me veñas co esas, 
 Martiño, que... todo acaba... 
 ¿Non te acordas xa da noite 
 que traidora me chamabas?
 
 - ¡Ai! Bo castigo me deches 
 e outro máis grande esperaba. 
 Dudei de ti... un mal amigo 
 díxome... ¿quen non dudara?
 
 Pero ese crime... custoume 
 se viras... ¡ai! ¡tantas bágoas!... 
 - ¿E arrepentíchete? 
             - Escoita: 
 esa noite mafadada
 
 dixécheme: “Estou tan limpa 
  como un cristal” ¡Ben falabas! 
  Porque á mañá do outro día, 
 sin que ti mas amostraras,
 
 Dios mesmo me daba as probas 
 da pureza da túa alma. 
 O cristal que ti encontraches 
 antes de que ti o encontraras,
 
 eu cho topei, eu cho tiven 
 nesta mau callosa e áspera, 
 eu fun quen o vin caíre 
 e eu quen o tirei con rabia,
 
 sin coñecer... ¡malos demos! 
 canta grandeza encerraba. 
 ¡Ti si que sorte tiveches!... 
 Diolo quixo e é moi sabia
 
 súa divina voluntade. 
 - ¡Quen sabe se me chamaba 
 Dios pra si desa maneira, 
 Martiño! 
     - ¿Que dis?... ¿Que falas?...
 
 - Non xures por Dios, Martiño. 
 - ¿Pensas morrerte, rapaza? 
 - ¡Non, pero a conta éche a mesma: 
 penso casarme... 
         - ¡Acabaras!
 
 Pois o que é por min... agora 
 mesmo, se queres. 
         - Fai falla 
 ter dote: o señor Abade 
 de aprontarma deu palabra.
 
 - ¿Dote? Ti non a precisas. 
 - Pois xa te vendín as saias, 
 e o pano de flores... todo, 
 pra que haxa na festa gaita.
 
 - ¿Logo vas casarte emporra? 
 Si en ves de vender compraras... 
 - É que... pró meu casamento 
 abóndame unha mortalla.
 
 - ¡Ouga! ¿Casarse é morrere? 
 - Cando con Cristo un se casa, 
 morre pró mundo... 
         - ¡Rosiña! 
 ¿Monxa ti? 
         -¡Martiño, cala!
 
 ¡Cala... e vaite! Se eu non puden 
 ¡que outra felice che faga! 
 - ¿E así... me deixas... Rosiña?... 
 - ¡Martiño... a Virxe mo manda! 
     (Fragmento de A virxe do Cristal)
 
         2 
 NA MORTE DE MIÑA NAI
 
 Doce malenconía, miña musa, 
 do meu esprito noiva feiticeira, 
 ¡déixame que hoxe no teu colo durma 
     sono de pedra!
 
 Nunca, reiciña, nunca como agora 
 falla me fixeron os teus bicos mornos; 
 choveu por min chuvia de sangue, 
     e traio frío nos ósos.
 
 Quéntame ti, que tiritando veño, 
 ti, que do peito curas as feridas, 
 ¡amiga xenerosa dos que sofren, 
     malenconía!
 
 Tope miña alma, á sombra dos ciprestes 
 que os tristes ermos das túas illas cobren, 
 o esquecemento que en ningures acho 
     prós meus doores.
 
 Fai que ó rumor dos teus regueiros, brando, 
 se adormezan meus tristes pensamentos. 
 ¡Son un orfo!... Agarímame ó teu colo... 
     Xa outro non teño.
 
 ¡Xa outro non teño en que pousar a frente, 
 polas agurras do pesar sulcada; 
 xa outro non teño que a amargura enxugue 
      das miñas bágoasl
 
 Nai, ¡adorada nai!, mártir escura, 
 branca pombiña, arruladora e tenra, 
 ¡ai! se souberas como me deixabas... 
     non te morreras.
 
 Dende que te perdín, a terra, o ceo, 
 todo é pra min da mesma cor da morte. 
 O sol non me alumea, nin os campos 
     pra min tén flores.
 
 Cal sobre os condenados a pauliña, 
 caíu sobre miña alma eterno loito; 
 todo me amarga, hastra o aire que respiro; 
     dáname todo.
 
 Do corazón fuxiume esa alegría 
 que é nas flores aroma e voz nos paxaros, 
 e andan, por dentro do meu peito, os corvos 
     arrevoando.
 
 ¡Como recordo aquelas noites claras 
 en que ó fulgor da prateada lúa 
 me arrulabas o sono, dos teus cantos 
     coa doce música!
 
 ¡Como recordo aquelas tardes tristes 
 en que os tronos sentindo, rezabamos 
 porque Dios leve os probes mariñeiros 
     a porto salvo:
 
 Polos necesitados camiñantes, 
 polos vellos sen pan e sen abrigo, 
 polos nenos sen pai..., abandonados... 
     como os teus fillos!
 
 ¡Ai! Eu tamén rezar quixera agora 
 por ti, de tanto amor en xusto pago; 
 mais dende que te fuches, miña rula, 
     ¡teño un cansazo!...
 
 Malenconía, musa dos doentes, 
 do meu esprito noiva feiticeira 
 ¡déixame que hoxe no teu colo durma 
     sono de pedra!
 
  
         3 
     CÁNTIGA
 
 No xardín unha noite sentada   
 ó refrexo do branco luar, 
 unha nena choraba sen trégolas 
 os desdéns dun ingrato galán. 
 E a coitada entre queixas dicía: 
 “Xa no mundo non teño ninguén; 
 vou morrer e non ven os meus ollos 
 os olliños do mou doce ben .
 
 Os seus ecos de malenconía 
 camiñaban nas alas do vento, 
     e o lamento 
     repetía: 
 “¡Vou morrer e non vén o meu ben!"
 
 Lonxe dela, de pé sobre a popa 
 dun aleve negreiro vapor, 
 emigrado, camiño de América, 
 vai o probe, infelíz amador.
 
 E ó mirar as xentís anduriñas 
 cara á terra que deixa cruzar: 
 “¡Quen pudera dar volta -pensaba-, 
 quen pudera convosco voar!...
 
 Mais as aves e o buque fuxían 
 sen ouvir seus amargos lamentos; 
     solo os ventos 
     repetían: 
 "¡Quen pudera convosco voar!"
 
 Noites claras, de aromas e lúa, 
 desde entón que tristeza en vós hai 
 prós que viron chorar unha nena, 
 prós que viron un barco marcharl...
 
 Dun amor celestial, verdadeiro, 
 quedou solo, de bágoas a proba, 
     unha cova 
     nun outeiro 
 e un cadavre no fondo do mar.

     A MARIQUIÑA PUGA
 
         Despedida
 
 Como ti vas pra lonxe 
     e eu vou pra vello, 
 un adiós, Mariquiña, 
     mandarche quero, 
     que a morte é o diaño 
 e anda rondando as tellas 
     do mou tellado.
 
 Cando deixes as costas 
     da nosa terra 
 nin luz nin poesía 
     quedará nela. 
     Cando te vaias 
 vaise contigo o ánxel 
     da miña garda.
 
 Pombiña mensaxeira 
     de branca pluma, 
 fálalle ós emigrados 
     da patria súa. 
     Dilles, mimosa, 
 que deles apartada 
     Galicia chora.
 
 Dilles que prós seus lares 
     tornen axiña; 
 que sen eles non queren 
     pintar as viñas, 
     regar os regos, 
 madurar as castañas 
     nos castiñeiros.
 
 Dilles que non hai terra 
     mellor que a nosa, 
 máis ridentes paisaxes, 
     máis frescas sombras, 
     máis puros ceos, 
 nin lúa máis lucente 
     no firmamento.
 
 Dilles que súas obrigas 
     aquí os esperan, 
 ¡e se onde elas non morren 
     que se condenan!... 
     E agora voa, 
 pombiña, e que te guíe 
     Nosa Señora.

     NA TUMBA DE ROSALIA
 
 Collidas a pedir de porta en porta 
 (que non herdei xardíns nin hortas teño) 
 ¡sombra sen paz da nosa musa mortal 
 aquí estas flores a traerche veño.
 
 E ó esparexelas sobre a pedra fría 
 que un Resurrexit pra crebarse agarda, 
 sinto case o temor que sentiría 
 o ladrón que recea e se acovarda.
 
 Como el, ao che deixar a miña ofrenda, 
 a soledade en miña axuda chamo, 
 que se el ten medo que a xustiza o prenda, 
 temo eu que me murmuren os que amo.
 
 Tanto do noso tempo a xente esquiva 
  as patrias glorias burla e escarnece: 
 ¡xeneración de mánceres cativa 
 que hastra o pai que a enxendrara descoñece!
 
 Que hoxe é pecado relembrar fazañas 
 porque impotentes pra as facer nacemos, 
 e cecais que gabar glorias estrañas 
 nos console das propias que perdemos.
 
 O valor, o carácter, as ideas, 
 falas, costumes... son lendas douradas.
 
 ¿De que coor serán, ¡ai!, as alleas 
 que nos fan ler a couces e pancadas? 
     ........................ 
 Mais dorme, Rosalía, mentres tanto 
 nas almas mingua a fe e a duda medra. 
 ¡Quen sabe se, deste recinto santo, 
 non quedará mañá pedra con pedra!
 
 ¡Quen sabe se esta tumba, nese día, 
 chegará a ser, tras bélicas empresas, 
 taboleiro de yankee mercería 
 ou pesebre de bestas xaponesas!
 
  
 
         6 
     A ROSALÍA
 
     Do mar pola orela 
     mireina pasar, 
     na frente unha estrela, 
     no bico un cantar.
 
     E vina tan soia 
     na noite sen fin, 
    ¡que inda recei pola probe da tola 
     eu, que non teño quen rece por min!
 
     A musa dos pobos 
     que vin pasar eu, 
     comesta dos lobos, 
     comesta se veu...
 
     Os ósos son dela 
      que vades gardar. 
 ¡Ai, dos que levan na frente unha estrela! 
 ¡Ai, dos que levan no bico un cantar!

     ÓS MOZOS
 
     ¡Que triste está a aldea, 
     que triste e que sola! 
 ¡A terra sen frutos, a feira sen xente, 
     sen brazos o campo, 
     sen nenos a escola, 
 sen sol o horizonte, sen flor a semente!
 
     A pedra e as nubes 
     a sembra arrasando, 
 agoiran un ano de fame sombría; 
     sen pan os labregos 
     nin herba pró gando, 
 ¿que vai a ser deles na crúa invernía?
 
     Manadas famentas 
     de lobos montesos 
 baixaron das chouzas na noite calada, 
     e postos en ringla, 
     cos ollos acesos 
 acenan dos probes prá porta pechada...
 
     Mociños honrados, 
     de sangue bravía, 
 se ó mal dos patrucios non fordes alleos, 
     librádeos da morte, 
     ¡facei montería 
 nos lobos da terra, nos lobos dos ceos

     NOUTURNIO
 
 Da aldea lonxana fumegan as tellas; 
 detrás dos petoutos vai póndose o sol; 
 retornan prós eidos coa noite as ovellas 
 tiscando nas beiras o cóspede mol.
 
 Un vello, arrimado nun pau de sanguiño, 
 o monte atravesa de cara ó piñar. 
 Vai canso; unha pedra topou no camiño 
 e nela sentouse pra folgos tomar.
 
     - ¡Ai! -dixo-, ¡que triste!, 
     ¡que triste eu estou! 
     E un sapo, que oía, 
     repuxo: - ¡Cro, cro!
 
 ¡Ás ánimas tocan!... Tal noite como esta 
 queimóuseme a casa, morreume a muller; 
 ardeume a xugada na corte, e a besta, 
 na terra a semente botouse a perder.
 
 Vendín prós trabucos bacelos e hortas 
 e vou polo mundo de entón a pedir; 
 mais cando non topo pechadas as portas 
 os cans sáenme a elas  e fanme fuxir.
 
     - Canta, sapo, canta; 
     ti e eu ¡somos dous... 
     - E o sapo, choroso, 
     cantaba: -¡Cro, cro!
 
 Soíños estamos entrambos na terra, 
 mais nela un buraco ti encontras e eu non; 
 a ti non te morden os ventos da serra, 
 e a min as entrañas e os ósos me  rón.
 
 Ti, nado nos montes, nos montes esperas, 
 de cote cantando, teu término ver; 
 eu, nado entre os homes, durmindo entre as feras, 
 a morte non acho, se quero morrer.
 
     - Xa tocan... Recemos, 
     ¡que dicen que hai Dios!...- 
     ­El reza, e o sapo 
     cantaba: -¡Cro, cro!
 
 A noite cerraba, e o raio da lúa 
 nos lívidos cumes comenza a brillar; 
 corisco que tolle nas árbores brúa 
 e escóitase ó lonxe o lobo ouvear.
 
 O probe do vello cos anos cangado, 
 ergueuse da pedra e o pau recadou; 
 virou para os ceos o puño pechado, 
 e cara ós touzales rosmando marchou...
 
     Cos ollos seguíndoo 
     na escura extensión, 
     o sapo quedouse 
     cantando: -¡cro, cro!

     O MAIO
 
 Aí vén o maio 
 de flores cuberto... 
 Puxéronse á porta 
 cantándome os nenos; 
 e os puchos furados 
 pra min estendendo, 
 pedíronme crocas 
 dos meus castiñeiros.
 
 Pasai, rapaciños, 
 calados e quedos; 
 que o que é polo de hoxe 
 qué darvos non teño. 
 Eu sonvos o probe 
 do pobo galego: 
 pra min non hai maio, 
 ¡Pra min sempre é inverno!
 
 Cando eu me atopare 
 de donos liberto 
 e o pan non me quiten 
 trabucos e préstimos, 
 e como os do abade 
 florezan meus eidos, 
 chegado habrá estonces 
 o maio que eu quero.
 
 ¿Queredes castañas 
 dos meus castiñeiros?... 
 Cantádeme un maio 
 sen bruxas nin demos; 
 un maio sen segas, 
 usuras nin preitos, 
 sen quintas, nin portas, 
 nin foros, nin cregos.

     A FOUCE DO AVÓ
 
 Tres veces a afiei: foi a primeira 
 cando, ardendo a seara e mais as meses, 
 segou tantas cacholas de franceses 
 que non colleran en montóns na eira.
 
 Foi a segunda cando, prisioneira 
 a Patria dos teocráticos intreses, 
 esgazou tras mil loitas e reveses 
 do poder absoluto a ruín bandeira.
 
 Pola vez derradeira afíoa agora... 
 -¿E para que, avoeliño?- exclama o neto, 
 póndose diante del, coa faldra fóra.
 
 -Para que segues ti -repuxo inquieto- 
  o froito que eu semei, e que xa cora- 
 dixo, e sorriu, con risa de esqueleto.

 MIRANDO Ó CHAU
 
 Dios, non atopando 
 cousa en que entreterse, 
 farto de estar solo 
 cavilando sempre 
 en forxar cadeas, 
 traballos e pestes; 
 a razón buscando 
 e a causa en que pende 
 que tan poucas almas 
 polas portas lle entren, 
 do seu paradiso 
 deixando os verxeles, 
 saleu de paseo 
 certa mañá quente, 
 do reuma e da gota 
 por esparexerse. 
 Como é xa velliño 
 e o coitado vese 
 tocante á saúde 
 moi pouco valente, 
 cansouse ós dous pasos; 
 mais como alí arrentes 
 topase un asento, 
 sentouse, e alegre, 
 por cima das nubes 
 asomando a frente 
 e a terra buscando 
 cos ollos celestes, 
 -¡Caráspeta! -dixo 
 falando entre dentes-; 
 Se dou coese mundo, 
 que o demo me leve.
 
 Debeu de atopalo 
 se o conto non mente, 
 porque el dalí a pouco 
 quedou como a neve, 
 cos ollos cravados 
 que espantan e feren, 
 nun vulto que ignoro 
 se é de home ou de verme. 
 Mirouno despacio 
 e viu que era un ventre 
 coas sedas vestido 
 máis ricas de Oriente. 
 Nun solio sentado 
 que envidian os reises, 
 e en capa revolto 
 de tépedas peles, 
 ceibando saudabres 
 arrotos de enchente, 
 da terra, súa escrava, 
 recolle os presentes; 
 e se hai algún louco 
 que, probe ou rebelde, 
 diñeiro non teña 
 e a darllo se negue, 
 o ventre que, mudo, 
 falar sabe ás veces, 
 con sólo que diga: 
 "¡Pauliña no herexe!", 
 o herexe é borrado 
 da lista da xente. 
 Mirando este monstro, 
 Dios dixo entre dentes: 
 - ¡Bah, bah!... Se “tu es Petrus", 
 que o demo me leve .
 
 Volvendo a outro lado 
 súa testa solene, 
 mirou levantarse, 
 rodeado de plebe 
 que espera ó verdugo, 
 del ríndose mentres, 
 do pau, a cucaña da 
 festa dos xueces. 
 A vítima chega; 
 ¡Quizais é un imbécil, 
 quizais naceu tolo, 
 quizais é inocente!... 
 Mellor que matalo 
 (que a morte é un berce 
 onde o home, gran neno, 
 descansa pra sempre), 
 mellor que matalo 
 tal vez conviñese 
 metelo no fondo 
 de catro paredes, 
 ou, preso a unha argola 
 que á terra o suxeite, 
 mandalo abrir montes 
 e furar túneles, 
 dicíndolle: "Sofre, 
 traballa e mantente, 
 e a libertá chora 
 que ti non quixeches". 
 Mais non; é preciso 
 que morra o que peque, 
 e o criminal morre... 
 e o crime repétese. 
 Parvo a tal escándalo, 
 Dios dixo entre dentes: 
 -Se che esto é xustiza, 
 que o demo me leve.
 
 Suspenso e atónito, 
 non lonxe moverse 
 mirou de labregos 
 un fato misérrime. 
 De malas patacas 
 mantidos, con leite, 
 máis ben que non homes 
 fantasmas parecen. 
 De cote fozando 
 na codia terrestre, 
 toupeiras humanas 
 que furan as seves, 
 o sangue das venas 
 perdendo a torrentes, 
 traballan sen folgos 
 un chau que non é deles. 
 Traballan... e o fruto 
 que tras doce meses 
 de loita recollen 
 dos eidos que atenden, 
 metá pró dominio, 
 metá prós lebreles 
 do fisco e da curia, 
 todiño o perden, 
 quedándose ó cabo 
 de tantos reveses 
 sen pan prós seus fillos 
 nin grau prá semente. 
 E en tanto na aldea 
 todo esto acontece, 
 "Leis hai -din os ricos- 
 que ós probes protexen..." 
 - ¡Que leis nin que raios! 
 - Dios dixo entre dentes-: 
 Se valen tres pitos, 
 que o demo me leve.
 
 Non para inda nesto 
 o que o chau lle ofrece; 
 que a través mirando 
 das súas gafas verdes, 
 viu deitarse mendigos 
 que se erguen marqueses; 
 tal clas de escrituras 
 firmar indixentes, 
 que ó cabo dun ano 
 non teñen albergue; 
 soldados covardes 
 chegar a ser xefes, 
 e morrer sen gloria 
 os máis grandes héroes; 
 pasar por honrados 
 os que honra non teñen, 
 por santos os pillos, 
 por xustos os debles; 
 subir ós altares 
 os que á forca deben, 
 e arrastrar carroza 
 quen debe un grillete; 
 chegar a podrosos 
 venteiros de aceite, 
 e comprar o ceo 
 prestando a intereses. 
 Vendo esto, Dios dixo 
 contra o seu chaleque: 
 - Se che outra vin nunca, 
 que o demo me leve.
 
 Con noxo deixando 
 tantas cativeces, 
 inda noutras cousas 
 parou Dios as mentes. 
 Viu malos gobernos 
 que falsos e aleves 
 co xugo dos pobos 
 engordan e crecen; 
 cregos que, feroces 
 como cans doentes, 
 cun fusil ó lombo 
 predican ós fieles; 
 ricos que, roubando, 
 as gavetas enchen; 
 médicos das quintas 
 que dan por encrenques 
 (mediante catro onzas, 
 cando non son sete) 
 mociños que ó cabo 
 tocan o pendengue, 
 a seus pais perdendo 
 co aforro que perden; 
 homes esfameados, 
 emporras mulleres, 
 espigados nenos 
 que non saben lere, 
 e en fin, cantas cousas 
 que non deben verse, 
 que Dios, arrepiado, 
 e as cruces facéndose, 
 coñecida a causa 
 de que o inferno medre, 
 meteuse na gloria 
 dicindo entre dentes: 
 -Se eu fixen tal mundo, 
 que o demo me leve.
 



	Final

 Obradoiro

     1º.-Lectura dramatizada de A Virxe do Cristal.Un alumno ou alumna fai de narrador e outros e outras de personaxes (un cada un). Facede esta lectura na aula, mais ensaiádea previamente para que sexa fluída.
 
     2º.- En grupos de dúas ou tres persoas facede un pequeno traballo comparando os poemas “Un repoludo gaiteiro” (Rosalía) e “O gueiteiro” (Curros). Reparade tanto nas semellanzas como nas diferencias.
 
     3º.- Curros e Pondal crían que os poetas tiñan unha función social. Comparade a visión de ambos. 
      
     4º.-  Que simbolizan  o maio e o inverno no poema “O maio”?  
 Encontras algún simbolismo parecido noutros poemas da “Escolma”?
 
     5º.- En “Mirando ao chau” , o poeta sitúa a Deus pasando revista a diversas institucións, costumes e situacións da vida. Cales?
 
     6º.- Escribe, en prosa ou verso,  unha parodia de “Mirando ao chau” trasladándoo á actualidade e facendo que Deus revise cousas que a ti non che parezan xustas. 

